
Ma tu giudicarea-a noastã, noi ashitsi u curmàm:
Pradzlji sã-lji pãlteascã udi-aoatsi, fãr di amãnari”.
Cara-avdzã ti-ashitsi, rigàlu shi-u spusi-a lui pãreari:
“Noi li shtim aesti tuti, giudicarea u shtim ghini,
Mío Sid nu caftã altu dicãt partea-a lui tsi-lji yini.
Io di treili njilji di màrtsã dauùã suti mash li-am loatã
Di la contsãlji Carriónanji, tsi pishcheshi ãnji lji-am datã.
Lj-daù nãpoi, shi shtim cà fratslji pradzlji nu-aù di iu s-lji-adunã
Sã-lji pãlteascã-al mío Sidlui, faptul tu sãhatea bunã,
Sh-maca elji ãshi suntu borgi, pradzlji-a njeia nu-nji lipsescu”.
Zbrashti Fernando Gonzales, shi-ascultats tsi dzãsi el:
“Pradz, monedz, asimi sh-malmã, nu nã-armasi nitsi nel”.
Contilu Ramón, sudàlu,-a contsãlor lã ari gritã:
“Voi tsi loat asimi sh-malmã, tuti li-avets hãrgiuitã.
Fu cà rigàlu va u-aflã-ndreaptã-a noastã giudicatã,
S-lã pãltits voi tu naturã cãtã easti borgea toatã”.
Cãt vidzurã ti pãlterea-a borgiljei cà sun tsãnuts
Carriónanjlji-aduc di caljlji-atselji ti-alumtã bunj tsi-s tuts,
Mlàrli grasi, ti furtii, diutatslji nintricuts,
Cordzã sh-suli,-armuri sh-zãrculjli dipriunã li-adutsea;
Cu mirachi sh-li ljea Sidlu, ma-nyrãpseashti sh-cãt fãtsea
Bileam sh-daùli sut’ di màrtsã-a rigàlui, io vã li spun,
Printsãlji tuti lj-li pãltirã-a Sidlui tsi-i livendu sh-bun.
Cara ved cà nu lã-agiungu contsãllji ãshi si-mpãrmutarã,
Nu pot s-dzãc cà sh-dip chifladz elji nai tu soni ascãparã.

Sh-mío Sidlu-ashitsi tu naturã borgea lj-ftsea pãltearea;
Oaminjlji sh-li loarã armatli shi caljlji, sh-tu-aspãrdzearea
Iu s-pãrea cà tu Cortesuri s-bitiseashti giudicarea,
Sidlu iara dzãsi: “Doamne, ai-ts-u mari njiluearea,
Cà caimolu-nji nai ma marli, cum sã spun cà cãt sã-ngreacã.
S-avdã, s-plãngã shi Corteslu, cãt nji-u fisea scãnjisitã;
Printsãlji Carriónanji fãr di njilã nj-mi-aù atimusitã.
Tutã-atimusearea-ù spun io shi lã caftu s-nji-u pãlteascã.

Ia spunets-lji tsi ghideri-I arãeatsâ sh-tu tsi loc
Io vã feci, cu vreari icà nu, sh-mi-avut voi ca ti-agioc?
Etim hiù sã spun dininti, cara s-escu io cãbati,
Ia spunets di cari stepsu mi mãcat voi tu hicati?
Featili dit Valentsiea cu tinjii nj-li-avets loatã
Numir nu sã shtii averlor io ti eali tsi vã-am datã,
Cara s-nu li vreats voi s-nji spuneats, aspartsã cãnji sh-pri-
dots.
Tsi li loat dit Valentsiea sh-li trãdzeats cu voi, ilots?
Tsi li freadzit cu cãmshiclu sh-cu mãhmuzlji, s-nji spunets?
Singuri-n pãduri li-alãsat, cãtse? Giuechi didets;
Pleashcã li-alãsat la ornji, has ca mãrshi ti zulàchi.
Vã-ù mãryit tinjiea, cu tsi-adrat, s-vã dats voi istindàchi

A Corteslui sh-tuts la s-avdã; globã-a s-caftu cu vãndàchi”.

Contilu Garcia Ordoñez sã scoalã-mprostu shi-l iftiriseashti 
Sidlu sh-lji spuni cà nu easti di dãmãzlãchi chibarcã shi cà nu-
ari canã tinjii ti featili-a lui. Sidlu sarpu lji-apãndãseashti, cu-
atsea tsi lji spuni cà el, contilu Garcia, easti-atsel a curi lji-u 
cãlcatã tinjiea.

    Don Fernand Gonzales iara sã sculà ãmprostu
Shi-a Corteslui tora-avdzãts vãrtos tsi-lji dzãtsi omlu-a nostu:
“Nj-pari cà-a s-lipseascã, mío Side, tuti s-tsã li-alashi,
Tuti cãti vrushi tsã deadim shi-arãsplata cà ts-u loashi.
Alti noi tsi-aveam ‘ntri noi s-nã li-alãsàm, Campeador:
Him chibartsã,-ashi nã featsim, printsã, noi di Carrión.
Feati noi putem s-nã lom di riganji i di amiradz,
Hilji di chibartsãlji njits nu nã lipsescu, cushuradz.
Sh-cara li-alãsàm sã shtits voi, nã purtàm ashi cu minti,
Tora sh-cama ghini lucrili li-acãchisim di ninti”.		

(continuari tu num. yinitor)

DIT CALENDARLU 
ORTODOXU

Pi 19 di shcurtu bãsearica ortodoxã-l iurtuseashti 
Sãmtul Fotiù a Tsarigradlui. Sãmtul Fotiù bãná tu secolu 
9 Tsarigrad tu unã fumealji di-Armãnji chibartsã, shi bi-
tisi multu bunã sculii. Fu unlu di nai ma-nvitsatslji oam-
inji tu Bizantsul. Eara profesor la-avdzãta Sculii Mag-
naura, aclo iu-nvitsa shi lunjinãtorlu-a Slavanjlor Sãmtul 
Kiril. Tu-anlu 858 fu-aleptu ti patriarhu-a Tsarigradlui. 
Cama multu s-featsi-avdzãt tu-alumta contra di strãmba-
rea-a pistiljei di partea-a Bãsearicãljei di Roma. Ama el 
s-featsi nica cama-avdzãt cá tu-a lui chiro fratslji Kiril 
shi Metodiù li-adrarã gramili slavoneshtsã shi cu-atsea 
disfeatsirã cali ti unã nauùã culturã. Noi shtim cá tu-a lui 
chiro tradusi cártsã pi-armãneashti shi Sãmtul Naum di 
Ohãrda. Unã di-atseali cártsã s-aflã tu biblioteca-a unlui 
mãnãstir di Atos. Cumáts. Ma nu shtim cát di mári, di 
manuscrisili-al Ia-Nauni di Ohãrda ari shi Scopia tu unã 
analtã institutsii, pãnã di cari tora di oarã nu putem s-
yinim, ama shtim cu sigurantsã di la-atselji cari li vidzurã 
(Vera Vescovici-Vangheli).

SÃMTUL GRAI

Sh-vátsrãli scumpi li-avem datã
La s-li-ardã shi-altari di sãmtsã,
Cu curbánji umplum noi mirmintsã…
Ma grailu nu lu-avem alãsatã!

Sh-mãxãnji chisats avem vidzutã,
Cãlcám noi shi pi-a fratslor oasi,
Avinats fum, fãrã di casi,
Ma grailu nu lu-avem vindutã!

Vidzum noi shi-nveasti tu plai,
Grangheadzlji iu sh-lji mirlusescu,
Sh-dadi tsi-a martirlor lã grescu,
Ma nu lu-alãsám dultsili grai!

Icoani nu-avem ti-ncljinari,
Disputadzlji cumáts li-adrarã,
Mortsãlji ni-ngrupats nã-lji alãsarã
Ma grailu nu lu-avum ti dari!

Shi sãmta pisti nã-i agãrshitã
Cá tu loc di cumnicari
Elji blãsteami… nã deadirã yeari
Ma limba nu nã-i agãrshitã!

Preftsãlji di cãndu… vrurã cu anji
Shi grailu shi fara s-nã-astingã,
Cu piri shi her ta s-nã-azvingã,
Noi grailu nu-l deadim la dushmanji!

Gilatslji!... putea shi mirmintu
Di patrida-a noastã ta s-facã,
Cu pluglu pisuprã elji s-treacã
Sh-iara nu-l deadim grailu sãmtu!

Cá nã-avem noi cu etsli un yis:
A sãmtului grai ascãpari;
Anãchiseari sh-nu-aplicari
Tu cartea-a banãljei sta scris’!

	 Armãnipseari: Dina Cuvata
                  
(Loatã dit cartea: Emilia, Luchian, 
Aromânii: 
Pretutindeni – nicăieri (Armãnji: 
Iutsido – Iuva), Ed. Premier, Ploieşti, 
2007, fr. 75.)

